
Momentáneos lóstregos

A de Manuel Pereira Valcárcel é carreira literaria dilatada. No gume do medio século, leva ás súas costas

varios lustros de creación poética, que deron como froito os libros Poemas da cinza (1990), Todo morte

(1998), Rosa íntima (2000), Inventario de fragmentos (2001) e Libro das viaxes (2003).

Antólogo, ensaísta e colaborador habitual en obras colectivas e diversos xornais e revistas galegas e

foráneas, nunca ata o de agora dera a coñecer un volume narrativo de autoría individual, se ben a súa prosa

fora xa distinguida no seu día co Premio de Relatos da Casa de Galicia en León (1992) e aínda cun accésit a

un seu relato no Modesto R. Figueiredo (1999).

Así pois, Traxectos curtos supón a súa primeira aproximación en libro ao territorio da narrativa, aínda que

esta achega é en boa medida unha compilatoria de traballos previos, posto que un terzo das historias aquí

reunidas foran xa publicadas en suplementos periodísticos, revistas e volumes colectivos.

Os relatos de Traxectos curtos entretecen coas fías multicolor de modalidades e opcións xenérico-literarias
varias. Daquela, a narración de accións propiamente dita deixa paso unha e outra vez á prosa poética e aínda

ao cadro dialogado, conformando un mosaico singular que fai da súa escrita un produto ben diferenciado e

doado de recoñecer.

A fluencia temporal, o ir e vir da vida, o pasar e o sucederse cíclico dos anos e as estacións, en fin, o

transcorrer veloz das areas do reloxo son o imán aglutinante destas limas narrativas que, dende moi diversas

ópticas, inciden decote na consideración caduca e transitoria do vital. Neste sentido, a recorrencia en

diversas historias aos encontros fugaces e asemade reveladores de distintos personaxes en trens, autobuses e
automóbiles favorecen tal impresión de dinamismo, de coincidencia puntual de vidas que se entrelazan nun

punto para logo non volver unirse endexamais, materia que somos do azar.

Entre os acertos destes Traxectos curtos figura, certamente, a melancólica expresión dos sentimentos nesa

sintagmática lírica concentrada, de alento poderoso en espazos mínimos e, tamén si, a procura dunha

organicidade macroestrutural que dispón un fragmento poético como limiar de cada unha das historias.

Pola contra, é dubidosa a credibilidade de moitos diálogos e a caracterización de determinados personaxes.

Poño por caso, un rapaz madrileño de hoxe, con quince anos, non creo que se refira ás súas preferencias

eróticas deste xeito: "Non me gusta o cheiro a pólvora, e o estrondo faime dano. Encántanme as mulleres de



rostros tristes, nelas a alegría é un acontecemento. Eu admiro cada bágoa de Meryl Streep, porque
evidencian a intensidade de cada momento e dan sentido aos seus sorrisos. Gozo da serenidade de Catherine

Deneuve, pois nela acouga toda vertixe. Vivo o enigma da ollada de Juliette Binoche."

Deixando a un lado o requintado da selección léxica, non sei eu se Pereira Valcárcel, que é mestre de

profesión, se pararía algunha vez a preguntarlle a algún alumno de agora quen é, poño por caso, C. Deneuve,

porque se o fixo decataríase de que seguramente o noventa por cento dos interrogados non só non sabería

dicir quen era en concreto, senón que mesmo tería serias dificultades para caer na conta de cal é a súa

profesión.

Alén do dito, entendo que tampouco o transfondo de didactismo moralizante que destilan algúns parlamentos

entre personaxes (véxase, por exemplo, o que acontece en "Ida e volta") lle faga ben ningún á mensaxe que
se pretende transmitir, nin que a súa prosa gañe en forza con tales padiolas ideoloxizantes.

Achéguense a estes Traxectos curtos, que pretenden ser, en palabras do seu autor, "un visto e non visto. Un

personaxe, unha situación e comeza o relato. E tal como empeza acaba. É un pracer puro, que se consome
na súa sinxeleza, que desfalece como o fume dun cigarro. Momentáneos lóstregos que iluminan como
humildes mistos." Achéguense e xulguen por vostedes mesmos, que a cata propia é a que ten a última palabra

e a miña fica dita.


